
Futbol O‘zbekistonda eng ommabop sport turlaridan biri bo‘lib, uning 

rivojlanishi aholining sog‘lom turmush tarzini shakllantirish va mamlakat sport 

nufuzini oshirish bilan bevosita bog‘liq. Ommaviy va professional futbol yagona 

tizimning ikki o‘zaro bog‘liq qismi sifatida qaralishi lozim: ommaviy futbol keng 

qamrovli bazani yaratadi, professional futbol esa bu bazadan eng iqtidorli o‘yinchilarni 

tanlab oladi [1; 2]. 

Ommaviy futbolni rivojlantirishning asosiy yo‘nalishlari bolalar va o‘smirlar 

o‘rtasida futbolga qiziqishni oshirish, maktab, mahalla va oliy ta’lim muassasalarida 

futbol to‘garaklari hamda musobaqalarini kengaytirish, sport infratuzilmasini, 

jumladan mini-futbol maydonlarini ko‘paytirishdan iborat. Bunda o‘yinning jismoniy 

tarbiya, jamoaviylik va intizomni shakllantirishdagi tarbiyaviy imkoniyatlaridan 

foydalanish muhim ahamiyatga ega [3]. 

Professional futbolni rivojlantirishda bir necha omil hal qiluvchi o‘rin tutadi: 

klublarning moliyaviy barqarorligi va boshqaruv madaniyati, malakali murabbiylar 

tayyorlash, futbol akademiyalari va zaxira tayyorlash tizimi, ligalarning raqobat muhiti 

hamda tibbiy-ilmiy ta’minot. Yosh futbolchilarni ko‘p yillik tayyorgarlik tamoyillari 

asosida, yoshga mos yuklama bilan tayyorlash ularning sport umrini uzaytiradi va 

natijadorlikni oshiradi [2]. 

Ommaviy va professional futbol o‘rtasidagi uzviylikni ta’minlash uchun 

iqtidorli bolalarni saralashning ilmiy asoslangan tizimi, klub akademiyalari va maktab 

futboli hamkorligi, shuningdek, murabbiylarning malakasini uzluksiz oshirish 

mexanizmlari zarur. Shu bilan birga, tomoshabinlar madaniyatini yuksaltirish, 

ommaviy axborot vositalari va raqamli platformalardan foydalanib futbolni targ‘ib 

qilish tizim samaradorligini oshiradi. 

Xulosa qilib aytganda, O‘zbekistonda futbolni rivojlantirish ommaviy sport 

bazasini kengaytirish, zaxira tayyorlash tizimini takomillashtirish va professional 

klublar faoliyatini ilmiy-metodik hamda tashkiliy jihatdan mustahkamlashni birgalikda 

amalga oshirishni talab etadi. 

